
sþ. 65. Tillaga til þingsályktunar [48. mál]
um námslánasjóð.

Flm.: Gylfi Þ. Gíslason, Helgi Jónasson.

Alþingi ályktar að skora á ríkisstjórnina að undirbúa og leggja síðan fyrir
þingið frv. til laga um lánasjóð, er veiti lán íslenzkum stúdentum, sem nám stunda
við Háskóla Íslands eða erlenda háskóla.

Greinargerð.
Íslenzka ríkið ver á ári hverju allmiklu fé í námsstyrki til íslenzkra stúdenta.

Til íslenzkra námsmanna erlendis eru Í fjárlögum þessa árs veittar 1275000 kr.,
og er meginhluta þess fjár varið til styrktar háskólastúdentum. Til náms og húsa-
leigustyrkja við háskólann hér eru enn fremur veittar 250000 kr. Fé því, sem veitt
var til námsmanna erlendis á þessu ári, var skipt milli 198 manna. 30 fengu 10000
1,1'. styrk, sem þeir fá í 4 'ár samfleytt, en aðrir fengu styrki að upphæð 4500 kr.
til 12000 kr. Þeirri reglu er yfirleitt fylgt að veita engum styrk lengur en um
fjögurra ára skeið. Fjöldi námsmanna nýtur þó styrks um skemmri tíma, en margir
hljóta að sjálfsögðu engan styrk. Flestar greinar háskólanáms, a. m. k. á Norður-
löndum og víðar í Evrópu, krefjast nú a. m. k, 4-5 ára náms og ýmsar jafnvel
allmiklu lengri námstíma. Þegar þetta er haft í huga, ásamt því, hve lágir styrk-
irnir eru, er augljóst, að núgildandi skipan getur ekki tryggt, að efnilegir náms-
menn verði ekki að hverfa frá námi sökum fjárskorts, þegar erfitt er um öflun
lánsfjár. Náms- og húsaleigu styrkir við háskólann hér eru yfirleitt ekki veittir
stúdentum á fyrsta námsári, en síðan árlega, meðan á hæfilegum námstíma stendur.
A síðastliðnum vetri var um 180 stúdentum veittur styrkur, og var styrkupphæðin
frá 600-1700 kr., en algengasta styrkupphæð 1200---1300 kr.

Vafasamt er, að sú tilhögun, sem verið hefur á styrkveitingum þessum, sé
heppileg. Sökum þess, hve styrkfénu er skipt í marga staði, kemur lítið í hlut hvers.
Ekki er hægt að bæta algerlega úr fjárskorti þess, sem er efnalítill og hefur ekki
skilyrði til að afla sér lánsfjár með venjulegum hætti, þótt um sé að ræða mikinn
hæfileikamann,sem vafalaust veittist auðvelt að endurgreiða námskostnað sinn
fljótlega. Flm. þessarar till. telja mjög æskilegt, að breytt verði sumpart um stefnu
i þessum málum, þannig að stúdentum verði einnig veittur kostur á mjög ódýrum
námslánum. sem endurgreiðist á hæfilegum tíma, en hins vegar dregið úr beinum
styrkveitingum. Með því móti væri betur tryggt en nú á sér stað, að fjárskortur verði
stúdentum ekki til trafala. Aðstoð rfkisvaldsins til hvers og eins gæti orðið meiri
en ella, auk þess sem fleiri gætu orðið hennar aðnjótandi. En aðstæður flestra verða
að afloknu námi þannig, að auðvelt er um endurgreiðslu slíkra lána.

Ýmsar leiðir væru færar til þess að koma upp slíkum lánasjóði, og þegar hon-
um hefði verið komið upp, þyrfti rÍkisvaldið ekki annað til hans að leggja árlega
en styrk til þess að lánin gætu verið með mjög lágum vöxtum og til þess að mæta
óhjákvæmilegum afföllum. Þegar til lengdar lætur mundi þessi skipan því ekki að-
eins vera stúdentum til hagsbóta, heldur einnig ríkissjóði.


